Монгол Улсын Их Хурлын 2015 оны хаврын ээлжит чуулганы 

Байгаль орчин, хүнс, хөдөө аж ахуйн байнгын хорооны 

6 дугаар сарын 03-ны өдөр /Лхагва гараг/-ийн 

хуралдааны гар тэмдэглэл


Байгаль орчин, хүнс, хөдөө аж ахуйн байнгын хорооны дарга Сундуйн Батболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 12 гишүүн ирж, 63.2 хувийн ирцтэйгээр 17 цаг 06 минутад Төрийн ордны “В” танхимд эхлэв. 

Чөлөөтэй: Д.Арвин, Х.Болорчулуун, Ц.Даваасүрэн, Б.Наранхүү, Д.Тэрбишдагва.

Тасалсан: Н.Батбаяр, Ц.Дашдорж, Я.Содбаатар.

Нэг. Газрын тухай хуульд нэмэлт оруулах тухай хуулийн төсөл /Засгийн газар 2015.05.28-ны өдөр өргөн мэдүүлсэн, нэн яаралтай хэлэлцэх дэгээр, хэлэлцэх эсэх/

Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга С.Баярцогт, Газрын харилцаа, геодези зураг зүйн газрын дарга А.Хүрэлшагай нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Баярмаа нар оролцов.

Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн О.Баасанхүүгийн тавьсан асуултад Монгол Улсын сайд, Засгийн газрын Хэрэг эрхлэх газрын дарга С.Баярцогт хариулж, тайлбар хийв. 

Улсын Их Хурлын гишүүн Л.Эрдэнэчимэг, О.Баасанхүү, Г.Баярсайхан, Х.Баттулга, С.Оюун, Сундуйн Батболд нар үг хэлэв.

 Су.Батболд: -Газрын тухай хуульд нэмэлт оруулах тухай хуулийн төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                    8 

Татгалзсан:                      4


Бүгд:                               12

66.7  хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Сундуйн Батболд чуулганы нэгдсэн хуралдаанд танилцуулахаар тогтов

Хуралдаан 17 цаг 32 минутад өндөрлөв.

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ


АЖ АХУЙН БАЙНГЫН


ХОРООНЫ ДАРГА СУНДУЙН БАТБОЛД


Тэмдэглэл хөтөлсөн:

ПРОТОКОЛЫН АЛБАНЫ


ШИНЖЭЭЧ М.НОМИНДУЛАМ

МОНГОЛ УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 
6 ДУГААР САРЫН 03-НЫ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Су.Батболд: -Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Байгаль орчин, хүнс, хөдөө  аж ахуйн байнгын хорооны 2015 оны 6 дугаар сарын 03-ны өдрийн хуралдаан нээснийг мэдэгдье. Байнгын хорооны өнөөдрийн хуралдаанаар хэлэлцэх асуудлыг эрхэм гишүүдэд танилцуулъя. 

Нэг. Газрын тухай хуульд нэмэлт оруулах тухай хуулийн төсөл /Засгийн газар 2015.05.28-ны өдөр өргөн мэдүүлсэн, нэн яаралтай хэлэлцэх дэгээр, хэлэлцэх эсэх/

Энэ өргөн мэдүүлсэн хуулийн төсөл маань нэн яаралтай хэлэлцэх дэгээр явж байгаа учраас хэлэлцэх эсэхийг нь өнөөдөр шийднэ. Хэлэлцэх асуудлаар саналтай гишүүн байна уу? Саналтай гишүүн алга байна. Тийм учраас хэлэлцэх асуудлаа баталъя. Газрын тухай хуульд нэмэлт оруулах тухай хуулийн төслийг Засгийн газрын 2015 оны 5 дугаар сарын 28-ны өдөр өргөн мэдүүлсэн хуулийн төслийг хэлэлцэж эхэлье. Хуулийн төсөл санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулна. Баярцогт сайдыг урьж байна.

С.Баярцогт: -Байнгын хорооны дарга, эрхэм гишүүд ээ,

Монгол Улсын эдийн засгийн хөгжил нийгэм, эдийн засгийн бүхий л салбар тэр дундаа дэд бүтцийн хувьд манай орон дэлхийн жишигт нийцсэн байх шаардлагыг бий болгож, улсын чанартай томоохон бүтээн байгуулалтын үйл ажиллагаа явуулах,  бүс нутгийг хамарсан төсөл арга хэмжээг хэрэгжүүлэх, олон улсын нисэх онгоцны буудал, аймаг, хотыг холбосон шинэ зам, шугам сүлжээ барих, дагуул хот байгуулах иргэн, аж ахуйн нэгж, байгууллагын эзэмшил, өмчлөлд байгаа, эсхүл Монгол Улсын иргэдэд өмчлүүлснээс бусад зарим газрыг улсын тусгай хэрэгцээнд эргүүлэн авах, солих, гаргах, түүний хэмжээ, заагийг тогтоох хэрэгцээ бий болж байна.

Монгол Улсын Үндсэн хуулийн Зургадугаар зүйлийн 4 дэх хэсэгт “Төр улсын тусгай хэрэгцээг үндэслэн газрыг солих буюу эргүүлэн авч болно”, Монгол Улсын иргэнд газар өмчлүүлэх тухай хуулийн 32 дугаар зүйлийн 32.1-д “Төр улсын батлан хамгаалах болон аюулгүй байдлыг хангах, шинжлэх ухаан, технологийн сорилт, туршилт болон байгаль орчин, цаг агаарын төлөв байдлын байнгын ажиглалтын талбай байгуулах, улсын чанартай зам, шугам сүлжээ, барилга байгууламж барих зорилгоор бусдын газрыг нөхөх олговортойгоор эргүүлэн авах буюу сольж болно” гэж тус тус заасан байна.

Газрын тухай хуулийн 17 дугаар зүйлд Улсын Их Хурал тусгай хамгаалалттай газар, хилийн зурвас газар, чөлөөт бүс, хилийн боомтын бүс, улсын батлан хамгаалах болон аюулгүй байдлыг хангах зорилгоор газрыг улсын тусгай хэрэгцээнд авах, гаргах, мөн 18 дугаар зүйлд  Засгийн газар шинжлэх ухаан, технологийн сорилт, туршилт болон байгаль орчин, цаг агаарын төлөв байдлын байнгын ажиглалтын талбай зэрэг зориулалтаар газрыг улсын тусгай хэрэгцээнд авах, гаргах, түүний хэмжээ, заагийг тогтоох бүрэн эрхийг тус тус хэрэгжүүлэхээр заасан байна.

Улсын Их Хурлын 2012 оны 37 дугаар тогтоолоор баталсан Засгийн газрын 2012-2016 оны үйл ажиллагааны хөтөлбөрт “Шинэ Улаанбаатар” төслийн хүрээнд хот төлөвлөлтийг шинээр хийж, нэгдсэн бодлогоор инженерийн дэд бүтцийг байгуулах иж бүрэн 17 хорооллыг байгуулах, нийслэлийн алслагдсан дүүрэг, дагуул хотын хөгжлийг бодлогоор дэмжиж, иргэдийн суурьших бүсийг тэлэх зорилтыг хэрэгжүүлэхээр заасан.

Түүнчлэн Улсын Их хурлын 2013 оны 23 дугаар тогтоолоор “Улаанбаатар хотыг 2020 он хүртэл хөгжүүлэх ерөнхий төлөвлөгөөний тодотгол, 2030 он хүртэлх хөгжлийн чиг хандлагыг боловсруулах баримт бичиг”-ийг баталсан бөгөөд уг баримт бичигт Улаанбаатар хотыг чиглэсэн шилжилт хөдөлгөөн, хүн амын механик өсөлтийг хотын захын хороод, алслагдсан дүүргүүд, дагуул, хаяа хот, тосгодыг эхний ээлжид эрчимтэй хөгжүүлэхээр төлөвлөсөн байгаа. 

Дээр дурдсан үндсэн шаардлагыг харгалзан нийгэм эдийн засгийн хөгжлийн үр дүнтэй, нөлөө үзүүлэх олон улсын чанартай дэд бүтцийн бүтээн байгуулалт, төсөл хөтөлбөрийг хэрэгжүүлэх, шинээр суурьшлын бүс бий болгох хэрэгцээ шаардлагаас үүдэн зарим газрыг улсын тусгай хэрэгцээнд авах эрх зүйн орчныг бүрдүүлэх чиглэлээр Газрын тухай хуульд нэмэлт, өөрчлөлт оруулахаар төслийг боловсрууллаа. Уг төсөлд одоогийн байдлаар бидний тооцож байгаагаар:

1. Алтанбулаг-Улаанбаатар-Замын-Үүдийн чиглэлийн Азийн хурдны зам /АН3/;

2. Рашаант Мааньт чиглэлийн Богдхан төмөр зам;

3. Богдхан уулыг тойрсон хурдны зам;

4.  Майдар эко хот байгуулах;
5. Төв аймгийн Хөшигийн хөндийд барьж байгаа Олон улсын нисэх онгоцны буудал барих төсөл;
6. Төв аймгийн Хөшигийн хөндийд барьж байгаа олон улсын нисэх онгоцны буудлыг түшиглэн байгуулах дагуул хот;
7. Төв аймгийн Хөшигийн хөндийд барьж байгаа олон улсын нисэх онгоцны буудлыг түшиглэн байгуулах холимог тээврийн ложистик төв;
8. Шинээр барих олон улсын нисэх буудлын дэргэд Хойд Азийн зорчигч, ачаа тээвэрлэлтийн зангилаа болох эдийн засгийн чөлөөт бүс байгуулах зэрэг төслүүдийн урьдчилсан ажлууд нь хийгдсэн бөгөөд үүнтэй холбогдуулан энэ асуудлыг шийдэхээр асуудлыг өргөн барьж хэлэлцүүлж байна. Хуулийн төсөл хоёр  заалттай. Та бүхнийг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.  

Су.Батболд: -Хуулийн танилцуулга хийсэн Баярцогт сайдад баярлалаа. Одоо хуралдааны дэгийн дагуу гишүүд асуулт асууж, хариулт авна. Хэлэлцэж байгаа асуудалтай холбогдуулж асуулттай гишүүд нэрсээ өгнө үү? Баасанхүү гишүүнээр гишүүдийг нэрсийг тасалъя. Баасанхүү гишүүн асуултаа асууя.

О.Баасанхүү: -Нэгдүгээр асуулт, Газрын тухай хууль бүхлээрээ хэзээ орж ирэх юм бэ Байнгын хорооны дарга аа? Яаралтайгаар гээд яагаад гэнэт яаралтай юм орж ирэв гэдэг бас нөхцөл байдлаа тодорхой мэдмээр байна л даа. Үндэсний хэмжээний томоохон бүтээн байгуулалт гээд хуулийн үг байна л даа. Үндэсний хэмжээний бүтээн байгуулалт, томоохон бүтээн байгуулалт хоёрын хооронд ямар ялгаа байгаа юм бэ? Томоохон гэдгийг юуг томоохон гээд, юуг бага, юуг нь их, үндэсний хэмжээний их бүтээн байгуулалт гэж байж болох уу? Томоохон гэдэг томьёоллыг юугаараа оруулж ирсэн юм бэ? Үндэсний хэмжээний бүтээн байгуулалт л бол бүтээн байгуулалт биз дээ. Дээрээс нь газар чөлөөлөлттэй холбоотойгоор бусад хэчнээн байгууллага, айл өрхүүд энэ хуулиар чөлөөлөгдөхөөр байгаа талаар судалгаа байгаа юу? Сая дурдаж байхад, Алтанбулаг, Төв аймгийн Хөшигтийн хөндий гэх мэтээр яриад байна л даа. Тэгэхээр яг энэ хуульд  хамаарах хэчнээн өрх айлууд байгаа гэж үзэж байгаа вэ? Үүнийг хариулж өгнө үү?

Су.Батболд: -Баярцогт сайд хариулъя.

С.Баярцогт: -Баасанхүү гишүүний асуултад хариулъя. Өргөн барьсан төслийн 1 дүгээр зүйлийн 16.1.13 дээр үндэсний хэмжээний томоохон бүтээн байгуулалт, дэд бүтцийн төсөл хөтөлбөр гэж оруулж байгаа. Үг, үсгийн хувьд бид нар магадгүй томоохон бүтээн байгуулалт гэснээ юу гэж ойлгож энд оруулсан бэ гэхээр ОХУ, БНХАУ-ын холбосон Азийн АН3 гэдэг хурдны замыг олон улсын хэмжээний том Монгол Улсын хувьд үндэсний хэмжээний том бүтээн байгуулалт урьдчилсан байдлаар жишээ нь, төсөвт өртөг нь 10 орчим тэрбум долларын бүтээн байгуулалтын асуудал байгаа. Дээрээс нь бид нар Төв аймгийн нутаг дээр гурван том хэмжээний бүтээн байгуулалтын асуудал шинээр яригдана. Одоогийн байдлаар Хөшигийн хөндийн онгоцны буудал гээд томоохон бүтээн байгуулалт яригдаж байгаа. 500 сая орчим америк долларын бүтээн байгуулалт. Үүнтэй зэрэгцээд Төв аймаг дээр Майдар эко сити, холимог ложистикийн төв, аэро ситийг бид нар Төв аймгийн Зуунмод хот, Сэргэлэн сумтай ложистикийн төвийг бүхэлд нь уялдуулж байгуулна гэсэн ийм том хэмжээний бүтээн байгуулалт. Өөрөөр хэлбэл, социализмын үеэс хойших анхны том  хэмжээний нэгдсэн бүтээн байгуулалт газар нутгийн хувьд давхацсан зохион байгуулалт байгаа юм. Дээрээс нь Азийн хөгжлийн банкны шугамаар урьдчилсан техник эдийн засгийн үндэслэлийг нь гаргасан Богд уулын төмөр зам буюу хотын төвөөр дайрч байгаа төмөр замыг Богд уулын урд талаар гаргах энэ төмөр замын бүтээн байгуулалт, дээрээс нь Хөшигийн хөндийгөөс Улаанбаатар хот руу орж ирж байгаа 40 км-ийн 4 замтай хурдны замын бүтээн байгуулалтын асуудал гэсэн ийм томоохон асуудлуудыг нэг цогцоор ярьж, тухай бүр нь газрыг нь чөлөөлөх эсвэл эргүүлж авах ийм асуудал ярьж байхын оронд тусгай хэрэгцээнд аваад зохион байгуулах юм бол зүйтэй байна гэсэн ийм зүйлийг бид нар ярьж шийдсэн байгаа. Ийм маягаар ярьж байгаа. Хэрвээ томоохон гэдэг нь ямар нэгэн байдлаар субъектив хандлагатай байна гэвэл үндэсний хэмжээний бүтээн байгуулалт, дэд бүтцийн төсөл хөтөлбөр гээд хэлж болно. Бид нарын анх оруулж ирсэн санаа бодол цаана нь байгаа 8 төсөл хөтөлбөрийг бодож оруулж ирсэн ийм зүйл байгаа гэдгийг хэлэх гэсэн юм нэгдүгээр асуудал.

Хоёрдугаар асуудлын хувьд бол энэ чөлөөлөгдөх газар нутаг дээр ямархуу байдалтай байгаа вэ гэхээр ихэнх хэсэг нь Төв аймаг, Төв аймгийн Сэргэлэн сумын нутаг үндсэндээ хамаарч байгаа. Дээрээс нь Улаанбаатар хотын тодорхой хэсэг хамаарч байгаа. Бас энэ асуудлуудын хүрээнд Монгол наадмын цогцолбор Хүй долоон худгийн асуудал яригдахад Төв аймгийн Аргалант сумын тодорхой хэсэг газар хамаарагдаж яригдах ийм байдалтай байгаа. Тэгээд одоогийн байдлаар бид нар судалгаанууд хийгдсэн. Төв аймаг болон Сэргэлэн сум бол тодорхой хэмжээний газруудыг иргэддээ олгосон. Хэдийгээр бүртгэлжиж албан ёсоор ороогүй ч гэсэн тийм зохицуулалтууд байсан. Тэрийг ажлын хэсэг байгуулагдсан 2015 оны 01 дүгээр сараас эхлээд бүх газар олголтыг Улаанбаатар хотын хэмжээнд ажлын зураг хийгдэх газрууд дээр Төв аймгийн Сэргэлэн сум дээр Зуунмод сум, Төв аймгийн Аргалант сум дээр бүгдийг нь зогсоосон байгаа. Мөн Улаанбаатар хотын Налайх, Баянзүрх дүүрэг дээр бас.

Су.Батболд: -Баярцогт сайдын микрофоныг өгчих.

С.Баярцогт: -Зогсоосон байгаа. Дээрээс нь бид нар Төв аймаг дээр энэ асуудлаараа нээлттэй хэлэлцүүлэг хийсэн. Манай ажлын хэсэг бараг 40-өөд хүний бүрэлдэхүүнтэй том ажлын хэсэг. Үүн дээр арав гаруй Улсын Их Хурлын гишүүн зөвшилцсөнөөр оролцсон. Төв аймгаас сонгогдож байсан болон сонгогдсон гурван гишүүн, Хан-Уул дүүргээс сонгогдсон хоёр гишүүн, дээр нь Барилга, хот байгуулалтын сайдаар ажиллаж байсан гурван гишүүн, Байгаль орчин, хөдөөгийн хөгжлийн байнгын хорооны даргаар ажиллаж байсан гишүүд оролцсон. Тухайн үедээ дарга байж байгаад орсон. Тэгээд асуудал нь цогцоороо яригдах том асуудал учраас ажлын  хэсэг үндсэндээ 6 сар ажиллаж байж энэ шийдэл дээр очсон байгаа. Бид нар Зуунмод хотод нээлттэй хэлэлцүүлэг хийсэн. Мөн Сэргэлэн сумын хөдөлмөрчдөд  нээлттэй хэлэлцүүлэг хийгээд дэмжсэн нөхцөлд оруулж ирж байгаа. Газрын хуультай холбоотой асуудлуудын хувьд. 

Газрын хуулийн шинэчилсэн найруулга бүхэлдээ нэлээн сайн боловсруулагдсан. Тэгээд энэ асуудал маань ирэх намрын чуулганы үед бид нар оруулж ярина гэсэн ийм бодолтой байгаа. Баярлалаа. 

Су.Батболд: -Гишүүд асуулт асууж, хариулт авч дууслаа. Одоо санал хэлэх гишүүд байна уу? Эрдэнэчимэг гишүүн, Батзандан гишүүн, Баярсайхан гишүүн, Баттулга гишүүн, Оюун гишүүнээр тасалъя. Эрдэнэчимэг гишүүн эхлээд хэлье.

Л.Эрдэнэчимэг: -Энэ Газрын тухай хуулийн хэсэгчилсэн нэмэлт, өөрчлөлтийг зайлшгүй яаралтай хийх шаардлага байна гэж үзэж байгаа юм. Яагаад вэ гэвэл бид нар Оюу толгой, Тавантолгой гэдгээс өөр юм ярих цаг болсон. Түүнтэй дүйцэхүйц тэр бүтээн байгуулалтуудаасаа хэд дахин том бүтээн байгуулалтыг бид нар Алтанбулаг-Улаанбаатар-Замын-Үүд зам байж байна, Богдхан төмөр зам байна, Майдар эко хот гэх мэтээр ялангуяа аэропортоо тойрсон дагуул хот Майдар сити-тэй холбох гээд энэ бүх бүтээн байгуулалт бол хөрөнгө оруулалт, санхүүжилтийнх нь асуудлыг бараг шийдчихсэн байж байгаа энэ нөхцөлд маш хурдан хугацаанд энэ төслүүдийг явуулах бүрэн боломжтой. Энэ төслүүд өөрсдөө хэрэгжээд эхлэх юм бол зөвхөн хурдны АН3 зам дээр гэхэд 15-16 мянган хүн ажилтай болох, дээрээс нь 1000 аж  ахуй нэгжүүд, тэр тусмаа зам барилгын бүх компаниуд ажилтай болохоор ийм том төсөл 5 тэрбум долларын төсөл явж байгаа шүү дээ. Энэ ажлуудыг эхлэх гэхээр яг үнэндээ газрын асуудал дээр маш их гацаатай байдаг. Тийм учраас тусгай хамгаалалтад газруудаа яаралтай аваад бүтээн байгуулалтын ажлыг яаралтай эхлэх зайлшгүй шаардлагатай байгаа. Тийм учраас ер нь ойрын хоёр гурван долоо хоногийн чуулганаар энэ асуудал руугаа түлхүү хандаад энэ хуулийг батлуулах нь зүйтэй юм. Тийм учраас үүнийг дэмжиж байгаа.

Дээр нь бас нэг санал хэлэхэд, Оюун гишүүнийг Байгаль орчны сайд байх үед химийн хортой хог хаягдлын асуудлаар би ажлын хэсэг ахалж ажиллаж байсан юм. Тэгээд химийн хортой хог хаягдлын асуудал бол нэлээн хүнд байдалд орсон. Үүн дээр цэг байгуулах асуудал дээр мөн газрын асуудал шийдэгдэхгүй явж байдаг. Энэ дашрамд хэлэхэд, Баярцогт сайд үүн дээр анхаарал тавиад, цэгийн асуудлыг яаралтай шийдээд Газрын хуульд оруулаад нэг цэг болгоод оруулаад өгвөл зүгээр юм уу гэж бодож байна. Дэмжиж байна.

Су.Батболд: -Эрдэнэчимэг гишүүнд баярлалаа. Баасанхүү гишүүн.

О.Баасанхүү: -Би нэгдүгээрт үзэл баримтлал дотор Улсын Их Хурлын 2012 оны 37 дугаар тогтоолоор баталсан Засгийн газрын 2013 оны үйл ажиллагааны хөтөлбөр “Ажилтай, орлоготой Монгол хүн” гэсэн бүлэг гээд байгаа юм. Энэ Засгийн газар чинь мөрийн хөтөлбөргүй Засгийн газар гэж би ойлгоод байгаа шүү дээ. Өрийн мөрийн хөтөлбөрийг чинь дэмжихгүй гээд МАН хэлээд байсан. Тэгээд одоо ийм зүйлийг дурдах нь зөв үү, буруу юу би бас сайн мэдэхгүй байна. 

Хоёрдугаарт, яг ний нуугүй хэлэхэд, ярьж байгаа төсөл хөтөлбөрийг шуурхай хийх ёстой ч гэсэн хамгийн гол нь хүмүүсийн эрхийг нэгдүгээрт сайн хамгаалмаар байна. Яагаад вэ гэхээр бид нар газар чөлөөлөлт, хот дахин төлөвлөлт гээд бөөн хэл ам байна л даа. Маш олон хүнээс өргөдөл ирээд өмч рүү халдлаа гээд. Бид хуулийг нь батлаад өгөнгүүт тэгэнгүүт маш олон хүний эрхэд халдах дээрээс нь юу гэдэг юм бэ, газар чөлөөлөлтөөс болоод маш олон хүний эд хөрөнгө сүйдэх, устах есөн шидийн юм гараад ирэхгүй биз дээ. Тийм учраас маш сайн судалгаатай явуулаарай гэж хүсээд байна л даа. Яг энэ байгаа танилцуулгыг харах юм бол их ерөнхий байгаад байгаа юм. Дээрээс нь үндэсний хэмжээний зүйлээ л бид дэмжмээр байна. Юуг нь ч том гэх юм, юуг нь ч жижиг гэх юм бэ энэ чинь дараа нь эргээд маргаанд орно л доо. Нэг жижиг зүйл хийгээд тэр маань өөрөө үндэсний хэмжээний байх уу? Эсвэл доллараар хэмжиж байгаа бол тэдэн тэрбум доллараас дээш бол томоохон, тэд бол бага гэж тавихгүй бол үнэндээ тусгай хэрэгцээний газар авах тусдаа хуультай шүү дээ. Тусгай хэрэгцээнд газар авах хуультай, гэхдээ Газрын тухай хуульд шууд ингэж оруулж байгаа нь зүгээр төслийг хэрэгжүүлэх гэж байгаа, төсөлд зориулсан  хууль болчих гээд байна л даа. Хууль бол аль болох олон жил үйлчлэх, нийтлэг бөгөөд ерөнхий байх ёстой. Тэрийг бас анхаараарай гэж хэлж байна. Одоогийн байдлыг нь ерөнхийд нь дэмжээд явъя гэж бодож байна. Тэгээд хэлэлцүүлгийн шатанд янзлаарай гэж хэлмээр байна л даа. 


Су.Батболд: -Баасанхүү гишүүнд баярлалаа. Одоо Баярсайхан гишүүн үгээ хэлье.


Г.Баярсайхан: -Би товчхон ярина. Дэлхий нийтийн чиг хандлага байгаа. Тэр нь юу вэ гэхээр дэлхийн өндөр хөгжилтэй орнууд, аж үйлдвэржсэн орнууд эко сити ийм чиглэл рүүгээ явж байгаа. Том мөнгө хөрөнгөтэй, баялагтай улс орнууд энэ төслүүдийг аль хэдийн хэрэгжүүлээд эхэлчихсэн. Бид энэ чиглэлийн хандлагад дунд нь хоцрохгүй явах ёстой. 


Хоёрдугаарт, Улаанбаатар хот маань дэлхийн хамгийн том жорлон болсон. Үүнийг бид бүгд мэдэж байгаа. Тэгэхээр яах ёстой юм бэ? Баасанхүү гишүүн хүний эрх зөрчив гэж яриад байна. Газрын бусад эрх гэж, тэр бас нэг талын байж болох талтай. Нөгөө талаар бид бүгдийн эрх Улаанбаатарчууд бидний эрх зөрчигдөж байгаа. Нэг хүнд ногдох ногоон талбай, ногоон байгууламж тэр хэмжээ нь байхгүй. Нөгөө Үндсэн хуульд эрүүл аюулгүй орчинд амьдрах гэж байгаа. Бид бүхний эрүүл аюулгүй орчинд амьдрах эрх зөрчигдсөн байгаа. Ямар их хэмжээний бетон талбай, ямар их тоос шороо дунд амьдарч байна, ерөөсөө Богд уулын урд талын өвөрт аваачиж амьдарцгаая. Эко шинжлэх ухааны үндэслэлтэй хот зохион байгуулалтаа ийм сайхан шинэ хот байгуулах шаардлагатай байгаа. Би тэгээд үндэслэлийг нь хэллээ. Бид бүгдийг эрүүл аюулгүй орчинд амьдрах эрх зөрчигдөж байна. Ийм учир эрхээ хамгаалж, эрхийг нь сэргээлгэж, тэнд Майдар сити хот байгуулах шаардлагатай. Шаардлага нь дахиад юу байна вэ гэвэл Майдар сити хотыг байгуулах алсад том бүтээн байгуулалтын газрын асуудлыг энэ хуулийн асуудлаараа шийдэж байна гэж ойлгож байна. Тэгэхээр үүнийг би 100 хувь дэмжиж байна. 


Су.Батболд: -Баярсайхан гишүүнд баярлалаа. Одоо Баттулга гишүүн үгээ хэлье.


Х.Баттулга: -Том бүтээн байгуулалт гэж яриад байгаа юм. Үүн дээр бас ангилал гэж хүмүүс яриад байх шиг байна. Тэгэхээр бид нар чинь 1990 оноос хойш засаг ээлжилж аваад хамтраад яваад байдаг. Бид нар 1947 оны төмөр замтай 1100 км, 1980-аад оны эхээр барьсан Эрдэнэт гэсэн хоёр юмаар амьдарч байгаа юм. Засагт хамтарч байгаа үедээ том ажлуудыг эхлүүлчихмээр байгаа юм. Дэмжиж байна. Үүний ангиллуудыг оруулчихмаар байна. Том ажил, үндэсний ажил гээд. Үүн дээр гаднаасаа ямар ажилчид авах мэргэжлийн боловсон хүчин гээд үүн дээр нэг юм давхар оруулж баймаар байна. Одоо бид нар чинь МСҮТ гэж бариад тэндээсээ төгссөн хүмүүс нь ажилгүй байгаад байдаг юм. Тэгэхээр бүтээн байгуулалт зарлагдангуут нөгөө талаасаа энэ бүтээн байгуулалтад ийм мэргэжлийн хүмүүс хэрэгтэй гээд урьдчилаад мэргэжлийн сургалтын төвүүд рүүгээ уялдаж орж ирвэл бүтээн байгуулалтад монголчууд орно гэсэн санаагаар дэмжвэл яасан юм бэ? Ийм нэг санал.


Су.Батболд: -Баттулга гишүүнд баярлалаа. Оюун гишүүн саналаа хэлье. Оюун гишүүний микрофоныг өгөөрэй.


С.Оюун: -Хоёр санал байна. Нэгдүгээрт, Уул уурхайн хуулийг 2006-2007 онд ярьж байхад нэмэлт, өөрчлөлт ярьж байхад стратегийн орд гэж оруулаад стратегийн ордыг яаж томьёолох вэ гээд нэлээн зовсон юм. Одоо үндэсний хэмжээний төсөл хөтөлбөрүүд гээд явж байна шүү дээ. Үндэсний хэмжээний ач холбогдолтой төсөл хөтөлбөрүүд гэхээр тэрийгээ яг юу гэж ойлгож байгаа юм бэ гэдгээ хариуцаж байгаа сайдад нь хэлэх гээд байгаа юм. Баярцогт сайд аа, стратегийн ордыг томьёолох гээд нэлээн юм болсон шүү дээ. Түүнтэй адилхан үндэсний хэмжээний төсөл хөтөлбөрүүд юугаа томьёолох юм бэ гэдгээ үүн дээр ойлгомжтой байхгүй бол ерөнхий томьёолсон юм шиг харагдаад байгаа юм. Нэгдүгээр хэлэлцүүлгийн үед яг юуг хэлж байгаа юм бэ гэдгээ хийхгүй бол дуртай юмаа үндэсний хэмжээний гээд тавих чинь стратегийн орд дээр чинь зөндөө асуудал үүссэн шүү дээ. Тэгээд сүүлдээ жагсаалтаа баталсан дагалдаад, эсвэл жагсаалтаа дагалдаж батлах ёстой юм уу гэдэг тийм санал байна. 


Хоёрдугаарт, Эрдэнэчимэг гишүүний хэлээд байгаа саналыг анхны хэлэлцүүлгээр бид нар бас оруулмаар байгаа юм. Тэр нь юу вэ гэхээр түрүүчийн Засгийн газар дээр яригдаад дэмжлэг авч чадаагүй нэг асуудал болохоор аюултай хог хаягдал, хорт токсичный газ түүний менежмент Монголд ерөөсөө байдаггүй. Нэвтрүүлэхийн тулд урьдчилсан ТЭЗҮ нь гарчихсан байдаг. Газар хэрэгтэй байдаг. Тэгээд Засгийн газар тусгай хэрэгцээнд авах ёстой, Их Хурал уруу оруулах гэхээр бөөн асуудал болно. Орон нутаг нь дэмжинэ, дэмжихгүй гэдэг буруу ойлголтоос болоод тэгэхээр батарей, химийн лабораториос гарсан юмнуудыг нь нэг газар тусгайлан цуглуулаад тэрийгээ боловсруулаад ингээд явах ёстой. Тэр нь уг нь концессын жагсаалтад орчихсон байсан. Тэгээд газрын асуудал шийдэж чадаагүй юм. Тэгэхээр нэгдүгээр хэлэлцүүлгийн үеэр энэ жагсаалтад дотроо томьёолол урьдчилсан ТЭЗҮ дээр байгаа аюултай хорт гээд монгол дээр орчуулчихсан байдаг юм. Уг нь бол токсичный газ гэж байгаа юм. Тэр хог хаягдлыг боловсруулах үйлдвэрийн зориулалтын газар байгаа юм. Манайд чинь бүх хог хаягдал нэг газар дээр аваачаад бүгдээрээ хамт явдаг. Тэр газар өнгөрсөн түрүүчийн Засгийн газар дээр шийдэгдэж чадаагүй. Яг тусгай хэрэгцээнд авах гээд чадаагүй юм. Нэгэнт ийм олон юм тусгай хэрэгцээнд авч байгаа бол тэр хамгийн хэрэгтэй, нэмээд суулгамаар байна. Нэгдүгээр хэлэлцүүлгээрээ Эрдэнэчимэг бид хоёр зарчмын зөрүүтэй маягаар оруулна гэж байгаа. 


Су.Батболд: -Гишүүд үгээ хэллээ. Би товчхон үг хэлье. Энэ асуудлаар бид нар нэлээн олон удаа уулзаж ярилцаж байсан юм. Тэгээд би протоколд хэд хэдэн зүйл тэмдэглүүлье гэж бодож байгаа юм. Нэгдүгээрт, хэдийгээр эзгүй газраар дайрч өнгөрсөн шугам сүлжээ, зам, эзгүй газар байгуулагдах хот, онгоцны буудал ч гэсэн үүний цаад талд нь малчдын өвөлжөө хаваржаа, иргэдийн эрх ашиг зөрчигдөж байгаа. Би Төв аймгаас сонгогдсон гишүүний хувьд энэ асуудлаар өмнө байсан төслүүдийн хурал дээр олон удаа хэлж байсан. Энэ удаа бас Байнгын хорооны хурал дээр хэлэх нь зайлшгүй. Тийм учраас тэр асуудал дээр нэлээн уян хатан хандах, хэрэгцээнээсээ илүү газар авахгүй байх, яг тэр бүтээн байгуулалтдаа таарсан газраа чөлөөлж авах асуудал дээр онцгой анхаарлаа хандуулаарай. Төв аймгаас сонгогдсон гишүүд бол үүн дээр байнга анхаарал тавьж байна. Тэгэхгүй ингээд хэмжээ хязгааргүй газар авах, хоёр эгнээ зам тавихад арван эгнээ замын газар авах ч байдаг юм уу ийм байдлаар хандах вий. Ийм байдал бол тэр нэг айлын өвөлжөө золиосолсон нэг иргэний эрх ашиг шүү дээ. Тийм учраас үүн дээр Засгийн газар онцгой анхаарлаа хандуулаарай. Би бас бүтээн байгуулалт явагдаж байгаа, юм хийх гэж байгаа гэдэг утгаар нь энэ төслийг анхнаас нь дэмжээд явж байгаа гэдгийг та бүхэн мэдэж байгаа. 


Хоёр дахь юм бол томоохон гээд биччихсэн байна. Үндэсний хэмжээний гээд бас биччихсэн байгаа. Энэ хоёр дээр нэлээн олон гишүүн санал хэллээ, анхаарлаа хандуулаарай. Тэгэхгүй бол хэн нэгэн хүн зүгээр нэг юм хийх гээд цементийн үйлдвэр барих гээд газар авахын тулд энэ хуулийн заалтын дагуу чөлөөлүүлнэ гээд л, нэг нь тариалангийн талбай өмчилж авахын тулд энэ газрыг тусгай хэрэгцээнд авхуулна гээд Засгийн газраар оруулаад ингээд аваад байдаг ийм нүх цоорхой гаргачих вий. Тийм учраас үндэсний бүтээн байгуулалт гэж юугаа нэрлэх юм бэ? Тэр томоохон гээд байгаа чинь юугаа хэлэх юм бэ гээд гишүүдийн үг бас үг шүү. Тийм учраас үүн дээр онцгой анхаарлаа хандуулахгүй бол ингээд хэн нэгэн лоббидож байгаад Засгийн газраар оруулаад ямар нэгэн газрыг гаргуулаад аваад байдаг тийм болчих вий гэсэн ийм болгоомжлол байгаа юм. Ингээд үгээ дуусгая. Ингээд санал хураалт явуулъя гишүүд ээ.


Газрын тухай хуульд нэмэлт оруулах тухай хуулийн төслийг чуулганы нэгдсэн хуралдаанаар хэлэлцүүлэхийг дэмжье гэсэн томьёоллоор санал хураалт явуулъя. Санал хураалт явагдлаа гишүүд ээ. Хүрэлээ дараарай. 


Гишүүд 12 орж, 8 гишүүн зөвшөөрч, санал 66.7 хувийн саналаар хэлэлцүүлэхийг зөвшөөрлөө. Чуулганы нэгдсэн хуралдаанд Байнгын хорооны санал, дүгнэлтийг би өөрөө танилцуулъя. Байгаль орчин, хүнс, хөдөө аж ахуйн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны  хуралдаан хаасныг мэдэгдье. Гишүүдэд баярлалаа. 


Дууны бичлэгээс буулгасан:

ПРОТОКОЛЫН АЛБАНЫ

